
1-bob. Umumiy qoidalar 

 

1. "Tenge Bank" ATBning ushbu korporativ boshqaruv Siyosati (keyingi o‘rinlarda - Siyosat) 

O‘zbekiston Respublikasining "Banklar va bank faoliyati to‘g‘risida"gi (yangi tahrirda), "Aksiyadorlik 

jamiyatlari va aksiyadorlarning huquqlarini himoya qilish to‘g‘risida"gi (yangi tahrirda), "Qimmatli 

qog‘ozlar bozori to‘g‘risida"gi (yangi tahrirda) qonunlari, O‘zbekiston Respublikasi Prezidentining 

"Aksiyadorlik jamiyatlarida zamonaviy korporativ boshqaruv usullarini joriy etish chora-tadbirlari 

to‘g‘risida"gi Farmoni, Tijorat banklarida korporativ boshqaruv to‘g‘risidagi nizom va O‘zbekiston 

Respublikasining boshqa normativ-huquqiy hujjatlariga muvofiq, shuningdek, Bank nazorati bo‘yicha 

Bazel qo‘mitasi tomonidan ishlab chiqilgan bank tashkilotlari uchun korporativ boshqaruv bo‘yicha 

tavsiyalar hamda "Tenge Bank" ATB Ustaviga (yangi tahrirda) muvofiq ishlab chiqilgan. 

2. Ushbu Siyosatning maqsadlari "Tenge Bank" ATBda (bundan keyin - Bank) korporativ 

boshqaruvni takomillashtirish, boshqaruvning shaffofligini va samaradorligini ta’minlash, Bankning 

tegishli korporativ boshqaruv standartlariga rioya qilish majburiyatini tasdiqlash, xususan: 

1) Bank boshqaruvi qonuniylik tamoyili va tegishli javobgarlik darajasiga rioya qilgan holda, 

vakolatlar, hisobdorlik va samaradorlikni aniq chegaralash bilan amalga oshiriladi, qonun hujjatlarida 

ruxsat etilgan doirada Yagona aksiyadorning korporativ foyda va manfaatini oshirishga qaratilgan;  

2) axborotni oshkor qilish, shaffoflikni ta’minlash, shu jumladan Bank maqsadlarini puxta baholash, 

oshkor qilish va muntazam qayta ko‘rib chiqish; 

3) xatarlarni boshqarish va ichki nazorat tizimlari tegishli ravishda ishlaydi; 

4) Bank va keng jamoatchilikning eng yaxshi manfaatlariga asoslangan qarorlardan farqli qarorlarga 

olib kelishi mumkin bo‘lgan manfaatlar to‘qnashuvi xavfini kamaytirish. 

3. Ushbu Siyosatda quyidagi tushunchalar quyidagi ma’nolarni anglatadi: 

Yagona aksiyador - "Qozog‘iston Xalq Banki" AJ; 

KK a’zosi - Bank Kuzaruv kengashi a’zosi/mustaqil a’zosi; 

Korporativ boshqaruv - Bank Boshqaruvi, Kuzatuv kengashi, Yagona aksiyador, rahbar xodimlar 

va auditorlar o‘rtasidagi munosabatlar tizimi, shuningdek, Bankning vakolatli kollegial organlari 

o‘rtasidagi o‘zaro aloqalar tizimi. Korporativ boshqaruv tizimi vakolat va mas’uliyatni taqsimlashni tashkil 

etish, shuningdek, korporativ qarorlar qabul qilish jarayonini shakllantirish imkonini beradi; 

Ma’lumotlarni oshkor etish - O‘zbekiston Respublikasi qonunchiligi, Bank Ustavi va Bankning 

boshqa ichki me’yoriy hujjatlarida belgilangan tartib, usul va shakllarda barcha manfaatdor tomonlar 

uchun ma’lumotlarning ochiqligini ta’minlash; 

Vakolatli kollegial organ - Kuzatuv kengashi, Kuzatuv kengashi qoshidagi qo‘mita, Boshqaruv, 

Boshqaruv qoshidagi qo‘mita; 

Strategiya (Bankning rivojlanish strategiyasi) - O‘zbekiston Respublikasi hududida moliyaviy 

barqarorlikni ta’minlash va rivojlantirish, bank va moliyaviy faoliyatni takomillashtirish, daromadni 

ko‘paytirish bo‘yicha Bankning strategik maqsadlari; 

Korporativ nizo - ikki yoki undan ortiq tomonlar o‘rtasidagi ochiq ziddiyat: Bankning Yagona 

aksiyadori va boshqaruv organlari; Kuzatuv kengashi va Boshqaruv a’zolari hamda jamiyat o‘rtasida.

 Bu Yagona aksiyador, uning organlari va ularga bo‘ysunuvchi boshqaruv apparati hamda jamiyatning 

mehnat jamoasi o‘rtasidagi, shuningdek, umuman Bank bilan bir tomondan va keng ma’nodagi korporativ 

munosabatlarning tashqi ishtirokchilari, jumladan davlat hokimiyati organlari, nazorat va tekshiruv 

tuzilmalari, Bankning kreditorlari va debitorlari hamda uning boshqa muhim hamkorlari o‘rtasidagi 

davom etayotgan jiddiy kelishmovchiliklardir.  

Barqaror rivojlanish - Bank faoliyati maqsadlariga erishishning tashkiliy tamoyili bo‘lib, bunda 

Bank va uning manfaatdor tomonlarining ehtiyojlarini qondirish kelajak avlodlar ehtiyojlarini qondirish 

uchun zarur bo‘lgan inson va tabiiy resurslarni saqlash hamda rivojlantirish orqali amalga oshiriladi;  

ESG (Environmental, Social, Governance) - investitsiya qarorlarini qabul qilish jarayonida 

moliyaviy omillar bilan bir qatorda ekologik, ijtimoiy va boshqaruv omillarini hisobga olish. 

 

 

2-bob. Korporativ boshqaruvning ta’rifi va tamoyillari 



 

 

4. Korporativ boshqaruv deganda Bank faoliyatini boshqarish va nazorat qilishni ta’minlaydigan 

hamda Yagona aksiyador, Kuzatuv kengashi, Boshqaruv, Bankning boshqa organlari va manfaatdor 

shaxslar o‘rtasidagi munosabatlarni o‘z ichiga olgan jarayonlar majmui tushuniladi. Shuningdek, 

korporativ boshqaruv Bank tuzilmasini belgilaydi, uning yordamida faoliyat maqsadlari, bu maqsadlarga 

erishish yo‘llari, hamda faoliyat natijalarini kuzatish va baholash aniqlanadi. 

5. Bankning samarali korporativ boshqaruv tizimining vazifalari quyidagilardan iborat: 

• korporativ qadriyatlar va xulq-atvor qoidalarini belgilash; 

• Bank faoliyati natijalari va alohida xodimlarning hissasi baholanadigan korporativ strategiyani 

(strategik maqsadlarni) ishlab chiqish; 

• Bank organlari o‘rtasida javobgarlik, vakolatlar va hisobdorlikni aniq taqsimlash orqali qaror 

qabul qilish tizimini o‘rnatish; 

• Bankning Kuzatuv kengashi a’zolari, Boshqaruvi, korporativ kotibi va auditorlari (tashqi va 

ichki) o‘rtasida o‘zaro hamkorlik mexanizmini yaratish; 

• samarali ichki nazorat tizimini va xatarlarni boshqarish tizimini shakllantirish; 

• Bank faoliyatini, shu jumladan Bank bilan aloqador bo‘lgan qarz oluvchilar bilan 

munosabatlarni, manfaatlar to‘qnashuvi yuzaga kelishi mumkin bo‘lgan joylarda kuzatish va nazorat 

qilish; 

• mukofotlar, lavozim ko‘tarilishi va boshqalar shaklida moddiy va kasbiy rag‘batlantirish. 

6. Korporativ boshqaruvning aniq tuzilmalari, tartib-qoidalari va amaliyoti Bank Ustavi va ichki 

me’yoriy hujjatlari bilan tartibga solinadi, jumladan: 

•  Yagona aksiyador to‘g‘risidagi nizom; 

•  Bank Kuzatuv kengashi to‘g‘risidagi nizom; 

•  Bank Boshqaruvi to‘g‘risidagi nizom; 

•  Taftish komissiyasi to‘g‘risidagi nizom; 

•  Audit qo‘mitasi to‘g‘risidagi nizom; 

•  Xatarlarni boshqarish qo‘mitasi to‘g‘risidagi nizom; 

• Korporativ kotib to‘g‘risidagi nizom; 

• Korrupsiyaga qarshi siyosat; 

• Kadrlar siyosati; 

• Axloq va ishbilarmonlik xulq-atvori kodeksi; 

• Ichki nazorat siyosati; 

• Axborot xavfsizligi siyosati; 

• Manfaatlar to‘qnashuvini hal etish siyosati; 

• Barqaror rivojlanish siyosati. 

7. Korporativ boshqaruv tamoyillari - bu Bank o‘zining korporativ boshqaruv tizimini 

shakllantirish, faoliyat yuritish va takomillashtirish jarayonida amal qiladigan asosiy qoidalardir. 

8. Ushbu Siyosatning asosiy tamoyillari quyidagilardan iborat: 

1) vakolatlarni chegaralash tamoyili; 

2) Yagona aksiyadorning huquq va manfaatlarini himoya qilish tamoyili; 

3) Bankni Kuzatuv kengashi va Boshqaruv tomonidan samarali boshqarish tamoyili; 

4) barqaror rivojlanish tamoyillari; 

5) xatarlarni boshqarish, ichki nazorat va ichki audit tamoyili; 

6) korporativ nizolar va manfaatlar to‘qnashuvini tartibga solish tamoyili; 

7) Bank faoliyati to‘g‘risidagi ma’lumotlarni oshkor etishning shaffoflik va xolislik tamoyillari. 

8.1. Vakolatlarni chegaralash tamoyili - Bank boshqaruv organlarining hisobdorligi ta’minlanadi, 

ya’ni Bank Kuzatuv kengashi Yagona aksiyadorga, ijroiya organi (Bank Boshqaruvi), ichki audit xizmati 

va komplayens nazorati xizmati Bank Kuzatuv kengashiga, Bank xodimlari esa Bank Boshqaruviga 

hisobot beradi. Shuningdek, Bank boshqaruv organlarining vakolatlari chegaralanadi, Bankning vakolatli 

organlariga Bankning joriy moliyaviy holati, erishilgan iqtisodiy ko‘rsatkichlar, faoliyat natijalari, Bank 

boshqaruv tuzilmasi haqidagi ishonchli ma’lumotlar o‘z vaqtida va to‘liq taqdim etiladi.  

8.2.Yagona aksiyadorning huquq va manfaatlarini himoya qilish tamoyili: 

Ushbu korporativ boshqaruv tamoyilini amalga oshirish uchun Bank Ustavida quyidagilar 

belgilangan: 



 

 

a) Bankning yagona aksiyadori Bank majburiyatlari bo‘yicha javobgar bo‘lmaydi va uning faoliyati 

bilan bog‘liq zararlar uchun faqat o‘ziga tegishli aksiyalar qiymati doirasida mas’uldir; 

b) Bankning sof foydasini taqsimlash va dividend to‘lash Bankning Yagona aksiyadori qarori 

asosida amalga oshiriladi; 

v) har bir turdagi aksiyalar bo‘yicha dividendlarni to‘lash, dividend miqdori, uni to‘lash shakli va 

tartibi to‘g‘risidagi qaror Bank Kuzatuv kengashining tavsiyasi hamda moliyaviy hisobot ma’lumotlari 

asosida, agar ushbu hisobotning ishonchliligi to‘g‘risida auditorlik xulosasi mavjud bo‘lsa, Yagona 

aksiyador tomonidan qabul qilinadi; 

g) Bank Kuzatuv kengashi va Bank Boshqaruvi Bank Ustavi, Yagona aksiyadorning qarorlari va 

O‘zbekiston Respublikasining amaldagi qonun hujjatlarida belgilangan vakolatlar doirasida Bank 

faoliyatiga rahbarlik qiladi; 

d) Yagona aksiyador Bank Kuzatuv kengashining son tarkibi va vakolatlarini belgilaydi, uning 

a’zolarini, shuningdek Bank Boshqaruvi Raisini saylaydi; 

e) Bankning rivojlanish strategiyasi va tashkiliy tuzilmasi Bankning Yagona aksiyadori qarori bilan 

tasdiqlanadi. 

  Bankni Kuzatuv kengashi va Boshqaruv tomonidan samarali boshqarish tamoyili: 

8.3.1. Korporativ boshqaruvning ushbu tamoyilini amalga oshirish uchun Bank Kuzatuv kengashi: 

a) Bankni boshqarishning xalqaro tajribaga mos keladigan zamonaviy usullarini joriy etadi; 

b) moddiy-texnik, moliyaviy va mehnat resurslaridan foydalanish samaradorligini oshirishga 

ko‘maklashadigan Bank faoliyatining ustuvor yo‘nalishlarini belgilaydi; 

v) Bankning o‘tgan yildagi moliyaviy-xo‘jalik faoliyati yakunlari bo‘yicha Yagona aksiyador 

tomonidan ko‘rib chiqilishi va tasdiqlanishi lozim bo‘lgan masalalarni kiritadi; 

g) Yagona aksiyador tomonidan tasdiqlangan Bank rivojlanish strategiyasi doirasida ishlab 

chiqilgan Bankning ichki siyosatlari va yillik biznes-rejasini tasdiqlaydi; 

d) ichki audit xizmatini tashkil etadi va uning faoliyatini yo‘lga qo‘yadi; 

e) ichki audit xizmati, risk-menejment xizmati va Bankning komplayens nazorati bo‘limining har 

choraklik hisobotlari asosida Bank Boshqaruvi tomonidan strategiyalar, qabul qilingan biznes-reja va 

Bank siyosatlarining amalga oshirilishini baholaydi; 

j) qo‘mitalar tashkil etadi va ular to‘g‘risidagi nizomlarni tasdiqlaydi; 

z) Bank Boshqaruvini nazorat qiladi; 

i) faoliyatni boshqarish tizimi, shu jumladan Bankni boshqarish tamoyillari samaradorligini kuzatib 

boradi va davriy baholaydi hamda aniqlangan kamchiliklarni bartaraf etish uchun tegishli choralar 

ko‘radi; 

k) yiliga kamida bir marta Yagona aksiyadorga amalga oshirilayotgan nazorat va moliyaviy 

hisobotlar to‘g‘risida hisobot taqdim etadi. 

8.3.2 Korporativ boshqaruvning ushbu tamoyilini amalga oshirish uchun Bank Boshqaruvi: 

a) Bank faoliyatini boshqarish siyosatlarini, jumladan kredit, investitsiya, emissiya siyosati, Bank 

likvidligini boshqarish siyosati, korrupsiyaga qarshi kurashish siyosati, Axloq va ishbilarmonlik odobi 

kodeksi, manfaatlar to‘qnashuvining oldini olish va hal qilish siyosatini ishlab chiqadi va Kuzatuv 

kengashiga ko‘rib chiqish uchun taqdim etadi; 

b) Bankning tarkibiy bo‘linmalari to‘g‘risidagi qoidalar, tartiblar va nizomlarni tasdiqlaydi, bunda 

tasdiqlash Yagona aksiyador va Bank Kuzatuv kengashi vakolatiga kiradigan ichki me’yoriy hujjatlar 

bundan mustasno; 

v) Bankning tarkibiy bo‘linmalari ishini muvofiqlashtiradi; 

g) Bank Boshqaruvi huzurida qo‘mitalar tuzadi va ular to‘g‘risidagi nizomlarni tasdiqlaydi; 

d) tashqi audit tekshiruvlari natijalarini va O‘zbekiston Respublikasi Markaziy banki (tartibga 

soluvchi organ) tomonidan o‘tkazilgan tekshiruv hisobotlarini batafsil tahlil qiladi; 

e) ichki audit o‘tkazish jarayonida va Taftish komissiyasi ishida aniqlangan kamchiliklarni tezkorlik 

bilan ko‘rib chiqadi hamda ularni bartaraf etish choralarini ko‘radi; 

j) omonatlar va investitsiyalarni jalb qilishni ta’minlaydi; 

z) boshqaruv xodimlarini tayyorlash va malakasini oshirish uchun ixtisoslashgan tashkilotlar bilan 

hamkorlikni yo‘lga qo‘yadi. 

 



 

 

8.4 Barqaror rivojlanish tamoyili: 

Bankning korporativ boshqaruvining ushbu tamoyilini amalga oshirish uchun Bank faoliyati 

maqsadlariga erishishni ko‘zda tutuvchi tashkiliy tamoyillar majmuasi mavjud. Bunda Bank va uning 

manfaatdor tomonlarining ehtiyojlarini qondirish kelajak avlod ehtiyojlarini ta’minlash uchun zarur 

bo‘lgan inson va tabiiy resurslarni asrash hamda rivojlantirish orqali barchaning farovonligini ta’minlagan 

holda amalga oshiriladi. 

Bankda ESG (Environmental, Social, Governance) sohasidagi asosiy global tamoyillar, talablar va 

qoidalarni inobatga olgan holda ishlab chiqiladigan Barqaror rivojlanish siyosati tasdiqlanadi. 

Bank ESG va barqaror rivojlanish sohasidagi xalqaro va milliy maqsadlar, standartlar va 

tamoyillarga, jumladan BMTning Barqaror rivojlanish maqsadlari (UN Sustainable Development Goals), 

BMT Global shartnomasi tamoyillari (Principles of the UN Global Compact), Mas’uliyatli bank faoliyati 

tamoyillari (Principles for Responsible Banking UNEP FI) va boshqa global tashabbuslarni qo‘llab-

quvvatlashini bildiradi. 

Bankning ESG va barqaror rivojlanish sohasidagi faoliyatining maqsadlari xodimlarimiz, mijozlar, 

Yagona aksiyador, investorlar, hamkorlar va davlatning manfaatdorligi, hamkorligi va rivojlanishi asosida 

jamiyat va atrof-muhit uchun samarali bo‘lgan farovonlik iqtisodiyotini yaratish maqsadida ESG sohasida 

tizimli o‘zgarishlarni amalga oshirishdan iborat. 
8.5. Xatarlarni boshqarish, ichki nazorat va ichki audit tamoyili: 

Korporativ boshqaruvning ushbu tamoyilini amalga oshirish uchun Bank: 

a) ushbu Siyosatning 12-bobida belgilangan tartibga muvofiq Bankning ichki nazorat tizimini 

tashkil etdi; 

b) Bankning ichki nazorat tizimini shakllantiruvchi organlar va tarkibiy bo‘linmalarning 

vakolatlarini aniq chegaraladi; 

v) xatarlarni boshqarish va ichki nazorat tizimini shakllantirish masalalari bo‘yicha me’yoriy-

huquqiy hujjatlar talablariga muvofiq Kuzatuv kengashi vazifalarini bajarishga ko‘maklashish uchun 

mas’ul bo‘lgan Bankning vakolatli kollegial organlarini tuzdi; 

g) ichki audit xizmati va komplayens nazorati xizmatining Bank Boshqaruvidan mustaqilligi 

tamoyilini joriy etadi; 

d) ichki va tashqi auditning samarali o‘zaro hamkorlik tizimini yaratadi. 

8.6. Korporativ nizolar va manfaatlar to‘qnashuvini tartibga solish tamoyili: 

Korporativ boshqaruvning ushbu tamoyilini amalga oshirish uchun Bank: 

a) Bank Yagona aksiyadoriga asosli qarorlar qabul qilish imkoniyatini ta’minlash maqsadida 

Bankning moliyaviy holati, iqtisodiy ko‘rsatkichlari, faoliyati natijalari va boshqaruv tuzilmasi haqidagi 

ishonchli ma’lumotlarni o‘z vaqtida va to‘liq taqdim etishni ta’minlaydi; 

b) Bank mansabdor shaxslari faoliyatining eng yuqori darajada shaffofligini ta’minlaydi; 

v) Bank Kuzatuv kengashining Bank faoliyatini strategik boshqarishini va Boshqaruv faoliyati 

ustidan samarali nazoratini, shuningdek, Kuzatuv kengashi a’zolarining Yagona aksiyador oldidagi 

hisobdorligini ta’minlaydi; 

g) Bankda axloq va ishbilarmonlik xulq-atvori kodeksini tasdiqlaydi; 

d) Bankda manfaatlar to‘qnashuvini hal qilish siyosatini tasdiqlaydi, unga ko‘ra Bankda Korporativ 

etika komissiyasi faoliyat yuritadi va uning vakolatiga Bank rahbarlari va xodimlarining manfaatlar 

to‘qnashuvini hal qilish masalalarini ko‘rib chiqish kiradi; 

e) qo‘llaniladigan barcha qonunchilik normalariga rioya qiladi va o‘z zimmasiga olgan 

majburiyatlarni bajaradi. 

Manfaatlar to‘qnashuvining oldini olish va hal qilish bo‘yicha Bank faoliyatining asosiy vazifasi 

xodimlarning shaxsiy manfaatdorligi ularning mehnat vazifalarini bajarishiga va ishbilarmonlik 

qarorlarini qabul qilishiga ta’sirini cheklashdan iborat. 

8.7 Bank faoliyati to‘g‘risidagi ma’lumotlarni oshkor qilishning shaffofligi va xolisligi tamoyillari: 

Korporativ boshqaruvning ushbu tamoyilini amalga oshirish uchun Bank: 

a) qonunchilik talablarini bajarish maqsadida, har qanday foydalanuvchi uchun ochiq bo‘lishi shart 

bo‘lgan xalqaro audit va moliyaviy hisobot standartlariga muvofiq hisobotlarni e’lon qiladi. 

b) Bank veb-saytida bank faoliyatining muhim jihatlari haqida xolis tasavvur hosil qilish uchun 

yetarli ma’lumotlar joylashtiriladi; 



 

 

v) manfaatdor tomonlarning afzalliklarini inobatga olgan holda, ularga qulay va maqbul kanallarda 

turli formatdagi ma’lumotlarni taqdim etish orqali manfaatdor tomonlar bilan faol hamkorlik olib boradi. 

  

3-bob. Bankning yagona aksiyadori 

 

9. Yagona aksiyador Bankning oliy boshqaruv organi hisoblanadi. 

Bankning yagona aksiyadori nomidan barcha qarorlar "Qozog‘iston Xalq Banki" AJning Direktorlar 

kengashi tomonidan qabul qilinadi va Qozog‘iston Respublikasi hamda O‘zbekiston Respublikasi qonun 

hujjatlari talablariga muvofiq rasmiylashtiriladi. 

10. Yagona aksiyador quyidagi huquqlarga ega: 

1) Bank aksiyadorlari reyestriga kiritilish; 

2) depozitariydagi o‘z depo hisobvarag‘idan ko‘chirma olish; 

3) Bank foydasining bir qismini dividendlar ko‘rinishida olish; 

4) Bank tugatilgan taqdirda mol-mulkning bir qismini olish; 

5) aksiyadorlar umumiy yig‘ilishi (Yagona aksiyador) vakolatiga kiradigan qarorlarni qabul qilish 

orqali Bankni boshqarishda ishtirok etish; 

6) belgilangan tartibda Bankning moliya-xo‘jalik faoliyati natijalari to‘g‘risida to‘liq va ishonchli 

ma’lumotlar olish; 

7) olingan dividendni erkin tasarruf etish; 

8) qonun hujjatlarida belgilangan hollarda Bank o‘ziga tegishli aksiyalarning bir qismini sotib 

olishini talab qilish; 

9) qimmatli qog‘ozlar bozorini tartibga soluvchi vakolatli davlat organida, shuningdek sudda o‘z 

huquqlarini himoya qilish; 

10) o‘ziga yetkazilgan zararning belgilangan tartibda qoplanishini talab qilish; 

11) o‘z manfaatlarini ifodalash va himoya qilish maqsadida uyushmalarga va boshqa nodavlat 

notijorat tashkilotlariga a’zo bo‘lish; 

12) qimmatli qog‘ozlarni sotib olishda yuzaga kelishi mumkin bo‘lgan zararlar, shu jumladan boy 

berilgan foyda bilan bog‘liq xatarlarni sug‘urtalash; 

13) bank siri va maxfiy ma’lumotlar bundan mustasno, Bank faoliyati to‘g‘risidagi zarur 

ma’lumotlarni talab qilish; 

14) qonun hujjatlariga muvofiq boshqa huquqlardan foydalanish. 

11. Yagona aksiyador vakolatiga kiritilgan masalalar O‘zbekiston Respublikasining amaldagi 

qonunchiligi, Bank Ustavi va ichki me’yoriy hujjatlari normalariga muvofiq Bank Kuzatuv kengashi 

tomonidan ko‘rib chiqish uchun taqdim etiladi. 

12. Bankning yagona aksiyadori vakolatiga kiradigan masalalar bo‘yicha Bankning yagona 

aksiyadorining barcha qarorlari yozma shaklda rasmiylashtiriladi. 

13. Aksiyadorlik jamiyati faoliyatidagi muhim faktlar toifasiga kiruvchi Yagona aksiyador 

tomonidan qabul qilingan qarorlar to‘g‘risidagi xabarlar O‘zbekiston Respublikasi qonun hujjatlarida 

belgilangan tartibda va muddatlarda "Openinfo.uz" Yagona korporativ axborot portalida va Bankning 

korporativ veb-saytida e’lon qilinadi. 

 

4-bob. Kuzatuv kengashi 

14. Bankning Kuzatuv kengashi (bundan buyon matnda KK deb yuritiladi) Bank faoliyatiga 

umumiy rahbarlikni amalga oshiradi, Bankning Yagona aksiyadori vakolatiga kiradigan masalalarni hal 

etish bundan mustasno. 

15. Kuzatuv kengashi a’zolaridan o‘z vazifalarini bajarish doirasida quyidagilar talab etiladi: 

1) bank boshqaruvi tuzilmasini (Bankning Yagona aksiyadori, Kuzatuv kengashi va Boshqaruvi 

vakolatlari), Kuzatuv kengashi vazifalarini bilish, korporativ boshqaruvdagi o‘z rolini tushunish, bank 

faoliyatiga xos xatarlar haqida tasavvurga ega bo‘lish, shuningdek, xatarlarni boshqarish va korporativ 

boshqaruvni tashkil etish bo‘yicha bank va moliya sohasidagi bilim hamda malakasini muntazam ravishda 

oshirib borish; 



 

 

2) Bank faoliyatida faol ishtirok etish, uning faoliyatidagi muhim o‘zgarishlar va tashqi sharoitlarni 

kuzatib borish, shuningdek, uzoq muddatli istiqbolda bank manfaatlarini himoya qilishga qaratilgan 

chora-tadbirlarni o‘z vaqtida ko‘rish; 

3) Kuzatuv kengashining boshqa a’zolari, Boshqaruv va Bank xodimlarining qarashlaridan qat’i 

nazar, ko‘rib chiqilayotgan masalalar yuzasidan o‘zining asosli fikrini bildirish; 

4) mas’uliyat va fidoyilik hissini, ishga sadoqatni namoyon etish, o‘z vakolatlarini shaxsiy 

manfaatlari yoki aloqador (affillangan) shaxslar manfaatlari yo‘lida suiiste’mol qilmasdan, Bankning 

yagona aksiyadori manfaatlari yo‘lida o‘ziga yuklatilgan vazifalar va majburiyatlarni vijdonan hamda 

oqilona bajarish; 

5) manfaatlar to‘qnashuviga olib kelishi mumkin bo‘lgan harakatlardan o‘zini chetga olish, 

shuningdek, manfaatlar to‘qnashuvi yuzaga kelganda Kuzatuv kengashining boshqa a’zolarini zudlik 

bilan xabardor qilish va uni bartaraf etish choralarini ko‘rish; 

6) o‘z vakolatlarini uchinchi shaxslarga o‘tkazish huquqisiz Kuzatuv kengashi va uning qo‘mitalari 

majlislarida ishtirok etish; 

7) Bank Kuzatuv kengashi a’zoligi davomida o‘ziga ma’lum bo‘lgan tijorat, bank va qonun bilan 

himoyalangan boshqa sirlarni o‘z ichiga olgan ma’lumotlarning maxfiyligini saqlash. 

16. Kuzatuv kengashi, shuningdek, barqaror rivojlanish omillarini Bank strategiyasiga 

integratsiyalash yondashuvlarini belgilaydi, tegishli tartib-qoidalar va amaliyotlarni Kuzatuv kengashi 

ishiga joriy etishni mustahkamlaydi va qo‘llab-quvvatlaydi, tegishli funksional sohalarda barqaror 

rivojlanish masalalari bo‘yicha Kuzatuv kengashi qo‘mitalarining majburiyatlarini, Bank faoliyatining 

mavzuli asosiy ko‘rsatkichlarini (siyosatini) aniqlash va monitoring qilish mexanizmlarini belgilaydi, 

ESG masalalarini tartibga soladi. Bank Kuzatuv kengashi ESG kun tartibining amalga oshirilishini nazorat 

qiladi. 

17. Kuzatuv kengashining mutlaq vakolati, majlislarni o‘tkazish tartibi, Kuzatuv kengashi 

a’zolariga qo‘yiladigan talablar, shuningdek, ularni saylash tartibi O‘zbekiston Respublikasi qonunchiligi, 

Bank Ustavi, Kuzatuv kengashi to‘g‘risidagi Nizom va Bankning ichki me’yoriy hujjatlari bilan 

belgilanadi hamda Bankning Yagona aksiyadori qarori bilan tasdiqlanadi. 

18. Bank Kuzatuv kengashi a’zolari O‘zbekiston Respublikasi qonunchiligi va Bank Ustaviga 

muvofiq Bankning Yagona aksiyadori tomonidan uch yil muddatga saylanadi. Bank Kuzatuv kengashi 

tarkibiga saylangan shaxslar cheklanmagan miqdorda qayta saylanishi mumkin. 

 

1-§. Kuzatuv kengashining mustaqil a’zolari 

 

19. Quyidagilar Kuzatuv kengashining mustaqil a’zosi bo‘la olmaydi: 

1) so‘nggi uch yil davomida Bankda va (yoki) Bankning affillangan shaxslarida ishlagan shaxs; 

2) Bankning yirik mijozi va (yoki) yirik yetkazib beruvchisi va (yoki) Bankning affillangan shaxsi 

bilan fuqarolik-huquqiy munosabatlarga ega bo‘lgan shaxs. Bunda bazaviy hisoblash miqdorining ikki 

ming baravaridan ortiq summaga teng amaldagi shartnomaga ega bo‘lgan shaxslar yirik mijoz va yirik 

yetkazib beruvchi deb e’tirof etiladi; 

3) so‘nggi uch yil ichida Bank va (yoki) Bankning affillangan shaxslariga auditorlik xizmatlarini 

ko‘rsatgan auditorlik tashkilotining xodimi; 

4) Bank va (yoki) uning affillangan shaxslari bilan har qanday kelishuvlarga ega bo‘lgan shaxs, 

Kuzatuv kengashi a’zosining vazifalari va funksiyalarini bajarishni ta’minlash bilan bog‘liq kelishuvlar 

bundan mustasno; 

5) so‘nggi uch yil ichida Bankning boshqaruv va ichki nazorat organlari va (yoki) Bankning 

affillangan shaxslari a’zosi bo‘lgan yoki hozirda bo‘lgan shaxs bilan yaqin qarindosh yoki quda-anda 

bo‘lgan shaxs (ota-onalar, aka-ukalar, opa-singillar, o‘g‘illar, qizlar, er-xotinlar, shuningdek er-

xotinlarning ota-onalari, aka-ukalari, opa-singillari va farzandlari); 

6) davlat boshqaruvi organining yoki davlat korxonasining xodimi bo‘lgan shaxs. 

Kuzatuv kengashining mustaqil a’zosi yuqoridagi talablarga muvofiqligida o‘zgarish bo‘lgan 

taqdirda, ikki ish kuni ichida bu haqda Bankni va Kuzatuv kengashini xabardor qilishi shart. Bunday 

holda, O‘zbekiston Respublikasi qonunchiligida belgilangan tartibda mustaqil a’zo sifatida boshqa 

nomzod taklif etiladi. 



 

 

Kuzatuv kengashining mustaqil a’zosi Bank Kuzatuv kengashining boshqa a’zolari bilan bir qatorda 

O‘zbekiston Respublikasi qonunchiligi va Bank Ustavida belgilangan teng huquq va majburiyatlarga ega. 

20. Kuzatuv kengashi a’zosi vakolatli organning normativ-huquqiy hujjatida nazarda tutilgan 

holatlar bundan mustasno, ketma-ket 10 (o‘n) yildan ortiq mustaqil a’zo lavozimini egallash huquqiga ega 

emas. 

 

2-§. Kuzatuv kengashi a’zolarining majburiyatlari va javobgarligi  

 

21. Bankning Kuzatuv kengashi a’zosining majburiyatlari quyidagilardan iborat: 

1) Bank manfaatlarini hisobga olgan holda o‘z vakolatlarini amalga oshirish; 

2) Strategik maqsadlar, korporativ boshqaruv siyosati, Bankning boshqa ichki siyosatlarini, 

jumladan, xatarlarni aniqlash, boshqarish, nazorat qilish va xabardor qilish, Bank kapitalining yetarliligini 

ta’minlash bo‘yicha siyosatlarni tasdiqlash va ularning amalga oshirilishini nazorat qilish, shuningdek, 

Bank maqsadlariga erishish uchun qonuniy, xavfsiz va samarali bank faoliyatini amalga oshirishni 

ta’minlash; 

3) qabul qilingan Bank biznes-rejasining bajarilishini nazorat qilish; 

4) Bank Boshqaruvi ustidan nazoratni amalga oshirish, qo‘mitalarga yuklatilgan vazifa va 

majburiyatlarning bajarilishini kuzatish, shuningdek, qo‘mitalarni tajribali a’zolar bilan to‘ldirib borish 

hamda qonun hujjatlari, Bank Ustavi va Bank Kuzatuv kengashi to‘g‘risidagi nizomda belgilangan 

vakolatlar doirasidagi boshqa majburiyatlarni bajarish. 

22. Agar Bank Kuzatuv kengashi a’zosi bank ishtirok etayotgan bitimda moliyaviy manfaatdor 

bo‘lsa yoki boshqa manfaatlar to‘qnashuvi yuzaga kelsa, Kuzatuv kengashi a’zosi bitim tuzilishidan oldin 

o‘zining manfaatdorligi haqida Bank Kuzatuv kengashiga oldindan xabar berishi shart. Bunday holda, 

bitim to‘g‘risidagi qaror manfaatdor bo‘lmagan Kuzatuv kengashi a’zolarining ko‘pchiligi yoki Bankning 

yagona aksiyadorining qarori bilan qabul qilinishi lozim. Bunda Kuzatuv kengashining manfaatdor 

a’zolari bunday bitim bo‘yicha muhokamada ham, qaror qabul qilishda ham ishtirok etmaydi. 

23. Bank Kuzatuv kengashi a’zolari Kuzatuv kengashi tomonidan qabul qilinadigan qarorlarga ta’sir 

o‘tkazganligi uchun to‘g‘ridan-to‘g‘ri yoki bilvosita mukofot olish huquqiga ega emas. 

24. Bank Kuzatuv kengashi a’zolari shaxsiy boylik orttirish maqsadida Bank imkoniyatlaridan 

(mulkiy yoki nomulkiy huquqlar, xo‘jalik faoliyati sohasidagi imkoniyatlar, Bank faoliyati va rejalari 

to‘g‘risidagi ma’lumotlar) foydalanishlari mumkin emas. 

25. Bank Kuzatuv kengashi a’zosi Kuzatuv kengashi yig‘ilishlarida faol ishtirok etishi shart. 

Bankning Kuzatuv kengashining har bir a’zosi Bank Ustaviga muvofiq majlis chaqirilishini talab 

qilish huquqiga ega. 

Kuzatuv kengashi a’zolarida Bankni boshqarish yoki qaror qabul qilish uchun taklif etilayotgan 

masalalar bo‘yicha alohida fikrlar mavjud bo‘lsa, bunday farqlar Kuzatuv kengashi majlisining 

bayonnomasida aks ettirilishi shart. 

26. Bank Kuzatuv kengashi a’zolari Kuzatuv kengashi a’zosi vazifasini bajarish davrida va Bankda 

ishlashni tugatgandan so‘ng, Bankning ichki me’yoriy hujjatlarida belgilangan muddat davomida Bank 

haqidagi maxfiy ma’lumotlarni, insayder ma’lumotlarini, shuningdek qonun bilan himoyalangan bank va 

tijorat sirini tashkil etuvchi ma’lumotlarni oshkor qilmasliklari hamda shaxsiy manfaatlari yoki uchinchi 

shaxslar manfaatlari yo‘lida foydalanmasliklari lozim. 

   

3-§. Kuzatuv kengashi faoliyatini tashkil etish 

  

27. Majlisni chaqirish va o‘tkazishga tayyorgarlik ko‘rish tartibi Kuzatuv kengashi a’zolariga unga 

tegishli tarzda tayyorgarlik ko‘rish imkoniyatini ta’minlaydi. Kuzatuv kengashini chaqirish, tayyorlash va 

o‘tkazish, qarorlar qabul qilish tartibi Bank Ustavi, ushbu Siyosat, Bank Kuzatuv kengashi to‘g‘risidagi 

Nizom va Bankning boshqa ichki me’yoriy hujjatlari bilan belgilanadi.  

29. Kuzatuv kengashiga o‘z vazifalarini bajarishi uchun yetarli bo‘lgan ma’lumot o‘z vaqtida 

taqdim etilishi lozim. 

30. Kuzatuv kengashiga Rais boshchilik qiladi, u Kuzatuv kengashining vazifalarini muvaffaqiyatli 

bajarilishini ta’minlaydi. Kuzatuv kengashi raisi lavozimiga benuqson ishbilarmonlik obro‘siga va 



 

 

rahbarlik lavozimlarida ishlash tajribasiga ega bo‘lgan, halollik, qat’iyatlilik kabi fazilatlarga ega hamda 

Yagona aksiyador va Kuzatuv kengashining so‘zsiz ishonchiga sazovor bo‘lgan shaxs tayinlanadi. 

31. Kuzatuv kengashi raisi Kuzatuv kengashi faoliyatining samarali tashkil etilishini va uning 

Bankning boshqa organlari hamda tarkibiy bo‘linmalari rahbarlari bilan o‘zaro hamkorligini ta’minlaydi. 

Kuzatuv kengashi raisi Kuzatuv kengashi a’zolari o‘rtasida ishonchli munosabatlarni 

shakllantirishga mas’uldir. 

32. Kuzatuv kengashi raisi Kuzatuv kengashi majlislarining kun tartibini tasdiqlaydi, kun tartibidagi 

masalalar bo‘yicha eng samarali qarorlar ishlab chiqilishini va zarur bo‘lganda bu masalalarning erkin 

muhokama qilinishini, shuningdek Kuzatuv kengashi majlislari o‘tkazilishining do‘stona muhitini tashkil 

etadi. Kuzatuv kengashi majlislarida rais to‘liq va keng qamrovli ma’lumotlarni tahlil qilgan holda, 

mustaqil fikr almashish, tanqidiy qarashlar va ijodiy yondashuv asosida qarorlar qabul qilinishini 

ta’minlashi lozim. 

33. Kuzatuv kengashi raisi kun tartibidagi masalalar yuzasidan qarorlar qabul qilish, mazkur 

masalalar bo‘yicha o‘z fikrlarini erkin bayon etish va ularni malakali tarzda muhokama qilish uchun zarur 

bo‘lgan ma’lumotlarni Bank Boshqaruvi orqali Kuzatuv kengashi a’zolariga o‘z vaqtida taqdim etilishini 

ta’minlash uchun barcha zarur choralarni ko‘radi, shuningdek, ko‘rib chiqilayotgan masalalar yuzasidan 

qarorloyihalarini shakllantirishda tashabbuskor bo‘ladi.  

          34. Kuzatuv kengashi a’zolariga Bankning moliyaviy-xo‘jalik faoliyatidagi eng muhim voqealar, 

shuningdek Yagona aksiyadorning manfaatlariga daxldor boshqa hodisalar to‘g‘risida ma’lumot beriladi.  

          35. Boshqaruv raisi va a’zolari, Bankning tarkibiy bo‘linmalari rahbarlari, shu jumladan korporativ 

kotib orqali, Kuzatuv kengashi majlislari kun tartibidagi masalalar bo‘yicha hamda Kuzatuv kengashining 

har qanday a’zosi so‘roviga binoan zarur va ishonchli ma’lumotlarni o‘z vaqtida taqdim etadilar.  

          36. Kuzatuv kengashining majlislari ham yuzma-yuz, ham sirtqi shakllarda o‘tkaziladi.  

 

4-§. Kuzatuv kengashi a’zolari faoliyatini baholash 

 

          37. Kuzatuv kengashi faoliyatining natijalari Bankning Yagona aksiyadori tomonidan 

aksiyadorlarning yillik umumiy yig‘ilishini o‘tkazish bilan bog‘liq masalalarni ko‘rib chiqish doirasida 

baholanadi. 

38. Kuzatuv kengashi har yili o‘z faoliyatini, shuningdek, Kuzatuv kengashi huzurida faoliyat 

yuritayotgan qo‘mitalar va Bankning Kuzatuv kengashi a’zolarining faoliyatini Bankning ichki me’yoriy 

hujjatlariga muvofiq alohida tartibda baholaydi. 

39. Kuzatuv kengashi a’zolarini baholash har bir a’zoning Kuzatuv kengashi ishidagi ishtiroki 

samaradorligini, shuningdek Kuzatuv kengashi a’zosining (shu jumladan Kuzatuv kengashining mustaqil 

a’zosi) funksional majburiyatlarini bajarishini, jumladan Kuzatuv kengashi majlislari va uning 

qo‘mitalarida ishtirok etishi bo‘yicha ma’lumotlarni tahlil qilishni o‘z ichiga oladi. Kuzatuv kengashi raisi 

Kuzatuv kengashi faoliyatini baholash natijalarini ko‘rib chiqadi va tahlil qiladi, zarurat tug‘ilganda esa, 

Yagona aksiyadorga yangi Kuzatuv kengashi a’zolarini tayinlash va/yoki amaldagi a’zolarning 

vakolatlarini tugatish bo‘yicha takliflar kiritadi. 

 

 5-§. Kuzatuv kengashi a’zolari va Boshqaruv a’zolarini mukofotlash 

 

40. Bankning mehnatga haq to‘lash tizimi korporativ boshqaruv tizimi samaradorligini oshirish va 

xatarlarni boshqarish madaniyatini mustahkamlashga xizmat qiladi. 

41. Mehnatga haq to‘lash tizimi Bankning biznes-rejasiga, strategiyasiga, rivojlanish maqsadlariga, 

xatarlarni boshqarish siyosatiga, manfaatlar to‘qnashuvining oldini olishga qaratilgan chora-tadbirlarga 

mos kelishi, shuningdek, yuqori darajadagi xatarlarni qabul qilishni cheklashi lozim. 

42. O‘zbekiston Respublikasi qonunchiligi va Bankning ichki me’yoriy hujjatlariga muvofiq 

ravishda, Kuzatuv kengashi a’zolariga mukofot to‘lash tartibi va shartlari Yagona aksiyadorning qarori 

bilan belgilanadi. 

43. Kuzatuv kengashi a’zolariga quyidagi ko‘rinishlarda mukofot to‘lanadi: 

1) Bank faoliyatini nazorat qilish vazifalarini bajarganlik uchun asosiy mukofot to‘lovi; 

2) ularga yuklatilgan vazifalarni bajarish bilan bog‘liq xarajatlar uchun kompensatsiya to‘lovlari; 



 

 

3) Bankning Yagona aksiyadori qaroriga asosan boshqa turdagi mukofotlar. 

Kuzatuv kengashi a’zolariga mukofot to‘lash manbai sifatida Bank mablag‘lari xizmat qiladi. 

44. Boshqaruv a’zolariga mukofot to‘lash tartibi va shartlari O‘zbekiston Respublikasi qonunchiligi 

hamda Bankning ichki me’yoriy hujjatlariga muvofiq Bank Kuzatuv kengashi tomonidan belgilanadi. 

Boshqaruv a’zolariga to‘lanadigan mukofot miqdori Bank faoliyatining samaradorligi va ularga 

yuklatilgan vazifalarning bajarilishiga to‘g‘ridan-to‘g‘ri bog‘liq bo‘lib, ular bilan tuzilgan muddatli 

mehnat shartnomalari asosida aniqlanadi. 

45. Kuzatuv kengashi a’zolari va (yoki) Boshqaruv a’zolari o‘zlariga tegishli mukofotni to‘lash 

masalasini ko‘rib chiqishda ishtirok etishlari mumkin emas. 

46. Boshqaruv a’zolari, muhim ahamiyatga ega xodimlar va boshqa xodimlarga ish haqi to‘lash 

tizimi bank strategiyasi, biznes-rejasi, moliyaviy ko‘rsatkichlari, prudensial talablari, shuningdek, 

xatarlarni boshqarish holatlaridan kelib chiqqan holda tasdiqlanadi. To‘lovlar va kompensatsiyalar 

miqdori Yagona aksiyador vakolatiga kiradigan holatlar bundan mustasno. 

Kuzatuv kengashi Boshqaruv tomonidan ish haqini to‘lash tizimiga rioya etilish darajasini nazorat 

qiladi va yiliga kamida bir marta ish haqi to‘lash tizimining samaradorligini qayta ko‘rib chiqadi. 

 

5-bob. Bank boshqaruvi 

 

47. Boshqaruv Bankning ijro etuvchi boshqaruv organi hisoblanadi. U Bankning yagona aksiyadori 

tomonidan tasdiqlangan faoliyat strategiyasi va boshqaruv tizimiga muvofiq Bankni operativ boshqaradi, 

shuningdek, Bank faoliyati uchun to‘liq javobgarlikni o‘z zimmasiga oladi. 

48. Boshqaruvning asosiy vazifalari quyidagilardan iborat: 

1) Bank Yagona aksiyadorining huquqlari va qonuniy manfaatlariga rioya etilishini ta’minlash; 

2) Bankning tasdiqlangan yillik biznes-rejasini bajarish, shuningdek, Bankning Yagona aksiyadori 

va Kuzatuv kengashiga muntazam ravishda amalga oshirilgan ishlar, Bankka nisbatan qo‘llanilgan 

choralar va sanksiyalar to‘g‘risida hisobot taqdim etish; 

3) Bankni boshqarishning tegishli va shaffof tuzilmasini ta’minlash, shu jumladan Bank 

bo‘linmalari va xodimlari o‘rtasida vakolatlar va javobgarliklarni taqsimlash, ularning faoliyatini nazorat 

qilish; 

4) tasdiqlangan Bank rivojlanish strategiyasi maqsadlarini amalga oshirish, jumladan xatarlarni 

aniqlash, boshqarish, nazorat qilish va ular haqida xabar berish, kapital yetarliligini tegishli darajada 

saqlash, uning joriy moliyaviy-xo‘jalik faoliyatining eng muhim masalalari bo‘yicha qarorlar ishlab 

chiqish hamda bo‘linmalar ishini muvofiqlashtirish; 

5) ichki nazorat va xatarlarni boshqarish tizimlarining samaradorligini oshirish; 

6) Bank aktivlari daromadliligiga erishish va Bank faoliyatidan olinadigan foydani 

maksimallashtirish; 

7) xalqaro tajribani chuqur tahlil qilish asosida korporativ boshqaruvning zamonaviy usullarini joriy 

etish, investitsiya, moddiy-texnik, moliyaviy va mehnat resurslaridan foydalanish samaradorligini 

oshirish, Bankka xorijiy investitsiyalarni keng jalb qilish uchun qulay shart-sharoitlar yaratish, yetakchi 

mahalliy va xorijiy ta’lim muassasalari bilan hamkorlikda boshqaruv kadrlarini tayyorlash va ularning 

kasbiy malakasini oshirish, shuningdek Bankdagi rahbarlik lavozimlariga yuqori malakali xorijiy 

menejerlarni jalb etish; 

49. Bank Boshqaruvi ESG va barqaror rivojlanish sohasidagi chora-tadbirlar rejasini ishlab chiqadi 

va tasdiqlaydi, shuningdek uning Bank tarkibiy bo‘linmalari tomonidan bajarilishini tezkor nazorat qiladi. 

50. Bank Boshqaruvi o‘z faoliyati davomida Boshqaruv huzurida qo‘mitalar tuzadi va ular 

to‘g‘risidagi nizomlarni tasdiqlaydi. 

51. Boshqaruv raisi Bank faoliyatini boshqarish va xodimlarni nazorat qilish uchun zarur bo‘lgan 

bilim, malaka va yaxshi xulq-atvorga ega bo‘lishi shart. 

52. Boshqaruv a’zolari Bank manfaatlarini ko‘zlab, vijdonan va oqilona harakat qilishlari, quyidagi 

ishonch majburiyatlariga rioya etishlari lozim: 

1) o‘z vakolatlari doirasida qonun hujjatlari, Bank Ustavi, Yagona aksiyadorning qabul qilingan 

strategiya va siyosatni amalga oshirish bo‘yicha qarorlari, Kuzatuv kengashi qarorlariga muvofiq 

vazifalarini bajarish; 



 

 

2) o‘z vazifalari va funksiyalarini amalga oshirish uchun vakolatlari doirasida faoliyat yuritish; 

3) zarur va ochiq ma’lumotlarni olish, ular yuzasidan tegishli choralar ko‘rish hamda shaxsiy malaka 

va tajribaga asoslanib qarorlar qabul qilish; 

4) manfaatlar to‘qnashuvining oldini olish talablariga rioya etish; 

5) Bankning boshqaruv organlariga, jumladan Bankning Yagona aksiyadori va Kuzatuv kengashiga 

nisbatan tenglik tamoyiliga amal qilish; 

6) mukammal ishchanlik obro‘siga ega bo‘lish. 

 

6-bob. Vakolat darajasi va mas’uliyat taqsimoti 

53. Bank Ustavi va boshqa ichki me’yoriy hujjatlar har bir kollegial organ uchun mol-mulkni sotib 

olish yoki begonalashtirish yoxud Bank tomonidan ehtimoliy begonalashtirish bilan bog‘liq bitimlarni 

tuzish, bank operatsiyalarini amalga oshirish va ularning hajmini cheklash to‘g‘risida qaror qabul qilish 

tartibini belgilaydi. 

54. Bank belgilangan maqsad va strategiyaga erishish uchun bank operatsiyalari bo‘yicha qarorlar 

qabul qilish vakolatlari chegaralarini va mas’uliyat darajasini belgilaydi. 

 

7-bob. Korporativ kotib 

55. Bankning korporativ kotibi (Kuzatuv kengashi kotibi) o‘z vazifalarini doimiy asosda bajaradi 

va qonunchilik hamda Bankning ichki me’yoriy hujjatlarida belgilangan vazifalarni bajarish uchun zarur 

malakaga ega bo‘ladi. 

56. Korporativ kotib - Bank Kuzatuv kengashi va (yoki) Boshqaruvi a’zosi bo‘lmagan, Kuzatuv 

kengashi tomonidan tayinlanadigan va unga hisobot beradigan Bank xodimi hisoblanadi. Uning 

vazifalariga quyidagilar kiradi: Bank organlari va mansabdor shaxslari tomonidan Bankning Yagona 

aksiyadori huquq va manfaatlarini ta’minlovchi protsessual talablarga rioya etilishini nazorat qilish; Bank 

Kuzatuv kengashi va uning qoshidagi qo‘mitalar majlislarini tayyorlash va o‘tkazish; Bank to‘g‘risidagi 

ma’lumotlarni oshkor etish; o‘z vakolatlari doirasida Bank hujjatlarini saqlash; Bank Ustavi, Manfaatlar 

to‘qnashuvini hal qilish siyosati va boshqa ichki me’yoriy hujjatlarga muvofiq Bank Kuzatuv kengashi va 

Bank Boshqaruvi o‘rtasidagi hamkorlikni tashkil etish; Bank Kuzatuv kengashi a’zolari va Bank 

mansabdor shaxslarini korporativ boshqaruv amaliyotini rivojlantirishning yangi tendensiyalari haqida 

xabardor qilish. 

57 . Korporativ kotib Bankning boshqaruv organlari, mansabdor shaxslari va xodimlari tomonidan 

O‘zbekiston Respublikasining korporativ munosabatlar sohasidagi qonun hujjatlariga, Bank Ustaviga va 

ichki me’yoriy hujjatlariga rioya etilishini nazorat qiladi. 

58. Korporativ kotib Yagona aksiyador, Kuzatuv kengashi va Bank Boshqaruvi o‘rtasida samarali 

axborot almashinuvini ta’minlaydi. 

8-bob. Bankning muhim korporativ harakatlari 

59. Bankning aksiyadorlik kapitali tarkibiga va uning moliyaviy holatiga, shuningdek, Yagona 

aksiyadorning mavqeiga sezilarli darajada ta’sir ko‘rsatadigan yoki ta’sir ko‘rsatishi mumkin bo‘lgan 

harakatlar muhim korporativ harakatlar hisoblanadi. 

60. Bankning muhim korporativ harakatlariga quyidagilar kiradi: 

- Bankni qayta tashkil etish; 

- Bank ustav kapitalini o‘zgartirish (ko‘paytirish yoki kamaytirish); 

- Bank Ustaviga o‘zgartirishlar kiritish; 

- yirik bitimlar tuzish; 

- manfaatdorlik bilan bog‘liq bitimlar tuzish (affillangan shaxslar bilan bitimlar); 

- Bankning Yagona aksiyadori huquqlarining sezilarli darajada o‘zgarishiga yoki uning 

manfaatlariga zarar yetkazishiga olib kelishi mumkin bo‘lgan boshqa harakatlar. 

Bank boshqaruv organlarining muhim korporativ harakatlar bo‘yicha qarorlar qabul qilish 

vakolatlarini chegaralash Bankning Yagona aksiyadorining qonuniy manfaatlari va huquqlarini himoya 

qilishga hamda Bank aktivlarini saqlashga qaratilgan Bankning korporativ boshqaruv tizimining asosiy 

tarkibiy qismlaridan biridir. 



 

 

61. Bankning boshqaruv organlari Bankning Yagona aksiyadoriga qonun hujjatlari va Bank 

Ustaviga muvofiq muhim korporativ harakatlar bo‘yicha qarorlar qabul qilishda ishtirok etishini 

ta’minlaydi. Bank o‘z boshqaruv organlariga Bank tomonidan amalga oshirilayotgan muhim korporativ 

harakatlar haqida to‘liq ma’lumotni o‘z vaqtida yetkazishni, bunday harakatlarga ta’sir ko‘rsatish 

imkoniyatini va ularning huquqlari tegishli darajada himoya qilinishini kafolatlaydi. Bank bo‘linmalari 

bitimlarni amalga oshirish tartibiga rioya qilish uchun barcha zarur choralarni ko‘radi va belgilangan 

tartibda bitimlarni Bankning tegishli boshqaruv organlariga tasdiqlash uchun taqdim etadi. Yirik bitimlar 

va manfaatdorlik mavjud bo‘lgan bitimlar bo‘yicha Bank siyosati amaldagi qonunchilik, Ustav va 

Bankning boshqa ichki me’yoriy hujjatlari bilan tartibga solinadi. Bank faoliyati jarayonida amalga 

oshiriladigan muhim korporativ harakatlar to‘g‘risidagi ma’lumotlar qonun hujjatlarida belgilangan 

tartibda oshkor etiladi. 

62. Muhim korporativ harakatlarni amalga oshirishda Bank o‘z manfaatlariga zarar yetkazishi yoki 

zarar yetkazishi mumkin bo‘lgan harakatlarning sodir etilishiga yo‘l qo‘ymaslik majburiyatini oladi. 

63. Bank sof aktivlari miqdorining o‘n besh va undan ortiq foizini tashkil etuvchi mol-mulkni sotib 

olish yoki boshqa shaxsga o‘tkazish bo‘yicha bitim tuzish to‘g‘risidagi qaror quyidagilarni hisobga olgan 

holda qabul qilinishi lozim: baholovchi tashkilot tomonidan aniqlangan ushbu mol-mulkning bozor 

qiymati, mustaqil tashqi auditorlik tashkiloti tomonidan o‘rganilgan bunday bitimni tuzish shartlari hamda 

O‘zbekiston Respublikasining baholash faoliyati to‘g‘risidagi qonun hujjatlariga muvofiqlik. 

64. Bitimlarni amalga oshirishda Bank ushbu bitim muhim korporativ harakat hisoblanadimi yoki 

yo‘qligini aniqlash uchun barcha mumkin bo‘lgan choralarni ko‘rishi shart. 

65. Bankning affillangan shaxslari o‘z navbatida Bank Kuzatuv kengashiga quyidagilar haqida 

xabar berishlari shart: 

1) ular uch ish kuni ichida bitimning tarafi bo‘lsalar yoki unda vakil yoxud vositachi sifatida ishtirok 

etayotgan bo‘lsalar; 

2) ular affillangan bo‘lgan yuridik shaxslar to‘g‘risida, shu jumladan ular mustaqil ravishda yoki 

o‘z affillangan shaxslari bilan birgalikda ovoz beruvchi aksiyalarning (ulushlarning, paylarning) o‘n va 

undan ortiq foiziga egalik qilayotgan yuridik shaxslar haqida, shuningdek ular lavozimni egallab turgan 

yuridik shaxslarning organlari to‘g‘risida; 

3) ularga ma’lum bo‘lgan, manfaatdor shaxslar sifatida jalb qilinishi mumkin bo‘lgan tuzilayotgan 

yoki rejalashtirilayotgan bitimlar haqida. 

 

9-bob. Shaffoflik va axborotni oshkor qilish 

 

66. Shaffoflik samarali korporativ boshqaruvning zaruriy sharti hisoblanadi. Bank boshqaruvi 

Yagona aksiyador, omonatchilar, boshqa manfaatdor shaxslar va bozor ishtirokchilari uchun shaffof 

bo‘lishi lozim. Bank boshqaruvining shaffofligi Yagona aksiyador, omonatchilar va Bankning boshqa 

hamkorlariga boshqaruv organlari faoliyatini nazorat qilish, samarali korporativ boshqaruvni amalga 

oshirish bo‘yicha Bank obro‘sini qo‘llab-quvvatlash imkonini beradi, shuningdek, Bank Kuzatuv 

kengashi va Bank Boshqaruvi faoliyati samaradorligini baholash uchun zarur bo‘lgan ma’lumotlarni 

taqdim etadi. 

67. Bank O‘zbekiston Respublikasining "Aksiyadorlik jamiyatlari va aksiyadorlarning huquqlarini 

himoya qilish to‘g‘risida"gi, "Qimmatli qog‘ozlar bozori to‘g‘risida"gi qonunlari, Vazirlar 

Mahkamasining 2014-yil 2-iyuldagi 176-son "Aksiyadorlik jamiyatlarida korporativ boshqaruv tizimini 

yanada takomillashtirish chora-tadbirlari to‘g‘risida"gi va 2013-yil 31-dekabrdagi 355-son "O‘zbekiston 

Respublikasida axborot-kommunikatsiya texnologiyalarini rivojlantirish holatini baholash tizimini joriy 

etish chora-tadbirlari to‘g‘risida"gi qarorlari, Qimmatli qog‘ozlar bozorida ma’lumotlarni taqdim etish va 

e’lon qilish qoidalari (ro‘yxat raqami 2383, 2012-yil 31-iyul) hamda boshqa qonun hujjatlarida 

belgilangan hajmlarda, muddatlarda va usullarda majburiy oshkor qilinishi lozim bo‘lgan ma’lumotlarni 

oshkor qiladi. 

68. Oshkor qilinadigan ma’lumot aniq va ravshan bo‘lishi, manfaatdor tomonlar va bozor 

ishtirokchilari undan oson foydalana oladigan tarzda tushunarli shaklda taqdim etilishi lozim. Bank oshkor 

etilayotgan axborotni korporativ veb-saytida, yillik hisobotida va oraliq moliyaviy hisobotlarida yoki 

boshqa usullar orqali o‘z vaqtida e’lon qilishi shart. 



 

 

69. Bank faoliyati to‘g‘risidagi ma’lumotlarni oshkor qilish bo‘yicha qonun hujjatlarida belgilangan 

talablarga qo‘shimcha ravishda, Bankning samarali korporativ boshqaruvi quyidagi ma’lumotlarni oshkor 

etishni nazarda tutadi: 

1) Bank boshqaruv organlarining tuzilmasi (tarkibi, malakasi va tajribasi, vakolatlari, 

majburiyatlari, nazorat qilinadigan sohalar, ish tartibi va qo‘mitalarga a’zoligi kabilar); 

2) Bankning mulkchilik tuzilmasi; 

3) Bankning tashkiliy tuzilmasi; 

4) Bankning affillangan shaxslari va insayderlari bilan amalga oshiriladigan operatsiyalarning 

turlari, shartlari va hajmlari, shuningdek qonunchilik, Ustav va Bankning boshqa ichki me’yoriy 

hujjatlariga muvofiq Bankning joriy faoliyatiga oid boshqa masalalar. 

70. Agar O‘zbekiston Respublikasi qonunchiligida korporativ hodisalar to‘g‘risidagi ma’lumotlarni 

e’lon qilishning boshqa muddatlari nazarda tutilmagan bo‘lsa, mazkur ma’lumotlar Bank tomonidan ular 

yuzaga kelgan kundan boshlab ikki ish kuni ichida oshkor qilinadi. Bank ma’lumotlarning o‘zbek va rus 

tillarida oshkor etilishini ta’minlaydi. 

 

10-bob. Kasbiy etika va manfaatlar to‘qnashuvining oldini olish 

 

         71. Bank Kuzatuv kengashi va Bank Boshqaruvining Bankning kasbiy etika standartlarini 

belgilashga qaratilgan faoliyati Bankning strategik maqsadlariga erishishda muhim omil hisoblanadi. Bu 

standartlar korporativ boshqaruvning quyidagi jihatlarini belgilaydi: 

          1) Bank tashkiliy tuzilmasining barcha bo‘g‘inlarida samarali ichki nazorat tizimini ta’minlash, shu 

jumladan jinoiy faoliyatdan olingan daromadlarni legallashtirish, terrorizmni moliyalashtirish va 

ommaviy qirg‘in qurollarini tarqatishni moliyalashtirishga qarshi kurashish masalalarini ham qamrab 

olish;  

          2)sog‘lom va xavfsiz bank amaliyotini olib borish;  

          3) Bank manfaatlarini Yagona aksiyador, bank mansabdor shaxslari va Bank faoliyatiga ta’sir 

ko‘rsatish imkoniyatiga ega bo‘lgan boshqa shaxslarning noto‘g‘ri yoki noqonuniy harakatlaridan himoya 

qilish;  

          4) qonun hujjatlari va Bankning ichki me’yoriy hujjatlariga qat’iy rioya etish;  

          5) manfaatlar to‘qnashuvining oldini olish hamda manfaatlar to‘qnashuvi yuzaga kelishi mumkin 

bo‘lgan vaziyatlar va faoliyat sohalarini aniqlash;  

         6) xodimlarga (shu jumladan Kuzatuv kengashi va Bank Boshqaruvi a’zolariga) ish haqi, mukofot 

va rag‘batlantirishlarni belgilashda nafaqat Bank faoliyati natijalarini, balki strategik maqsadlarga 

muvofiqligini va Bankning Korporativ boshqaruv siyosatiga rioya qilinishini ham hisobga olish;  

         7) Bank xodimlari va mansabdor shaxslariga kredit berishda Bankning xavfsizligi va ishonchliligini 

ta’minlash talablariga qat’iy amal qilish;  

8) xodimlarga rahbariyatning noqonuniy, axloqsiz yoki shubhali xatti-harakatlari haqida 

xavotirlarini bildirish imkoniyatini beradigan va rahbariyat tomonidan bo‘lishi mumkin bo‘lgan salbiy 

munosabatdan himoyalanishni ta’minlaydigan mexanizmlarning mavjudligi. 

72. Bankda manfaatlar to‘qnashuvining oldini olish va Bankning insayderlari hamda affillangan 

shaxslari bilan operatsiyalarni tartibga solish bo‘yicha qonun hujjatlariga rioya etilishini ta’minlovchi 

mexanizmlar ishlab chiqilgan. 

73. Kadrlar siyosati sohasida korporativ boshqaruv quyidagilarga oid ichki me’yoriy hujjatlarning 

mavjudligi va ularga rioya etilishini nazarda tutadi: 

1) xodimlarni (shu jumladan Bank rahbariyatini) ishga qabul qilish va ishdan bo‘shatish; 

2) kadrlar harakati va xizmat pog‘onasidan ko‘tarilish; 

3) malakali va bilimdon xodimlarni (shu jumladan, rahbariyatni) saqlab qolish bo‘yicha chora-

tadbirlar tizimi; 

4) bank xodimlari o‘z vazifalarini lozim darajada bajarmaganligi uchun choralar ko‘rish. 

 

11-bob. Bank faoliyati standartlarini va 

xodimlarining xulq-atvorini belgilash 

74. Bankning korporativ qadriyatlari quyidagilardan iborat: 



 

 

1) Mijozlarga yo‘naltirilganlik: biz mijozlarimizning ehtiyojlarini tushunamiz va ularga 

maqsadlariga erishish uchun eng samarali yechimlarni taklif etish maqsadida barcha resurslarimizni 

safarbar etishga intilamiz; 

2) Ishonchlilik: biz xalqaro huquqning umume’tirof etilgan tamoyillari va me’yorlariga, 

O‘zbekiston Respublikasi qonunchiligiga, shuningdek, Bankning ichki qoidalari va nizomlariga so‘zsiz 

rioya qilamiz; 

3) Yetakchilik: xodimlarimiz ishga fidoyilik, g‘ayrat va shijoat namoyon etmoqda, bu esa bizga 

bozorning barcha segmentlarida mijozlarga xizmat ko‘rsatishda yetakchi o‘rinlarni egallash imkonini 

beradi; 

4) Ijtimoiy mas’uliyat: biz aholining barcha qatlamlari ehtiyojlari va manfaatlariga e’tibor 

qaratamiz, shuningdek, jamiyat rivojlanishi va ijtimoiy masalalarni hal etishga faol hissa qo‘shamiz; 

5) Halollik: faoliyatimizning barcha sohalarida, har doim va hamma joyda benuqson halol biznes 

yuritishga intilamiz. Ichki jarayonlarning shaffofligini ta’minlash, mijozlar bilan munosabatlarni o‘zaro 

hurmat va ishonch asosida qurish, xodimlarning ishga vijdonan yondashuvini qo‘llab-quvvatlash va 

korporativ axloq me’yorlariga rioya qilish tamoyillariga amal qilamiz; 

6) Professonallik: kasbiy faoliyatning eng yuqori standartlariga erishishga intilamiz, innovatsiyalar 

va yangi g‘oyalarga ochiqmiz. Asosiy vazifamiz - mijozlarga xizmat ko‘rsatish bo‘yicha barcha amallarni 

vijdonan, o‘z vaqtida va eng qulay shartlarda bajarish, bu esa mijozlar bilan mustahkam va uzoq muddatli 

munosabatlarni ta’minlaydi. 

75. Bank mijozlar bilan munosabatlarda quyidagilarga rioya etishi shart: 

a) mijozlar bilan shartnomalar tuzish orqali o‘zaro ishonchga asoslangan munosabatlar o‘rnatish; 

b) yagona, umume’tirof etilgan atamalardan foydalanish va o‘zaro munosabatlarni halollik hamda 

ishbilarmonlik hamkorligi asosida qurish; 

v) ko‘rsatilayotgan bank xizmatlari va mahsulotlarining O‘zbekiston Respublikasining amaldagi 

qonunchiligiga va belgilangan texnik talablarga muvofiqligini ta’minlash; 

g) ko‘rsatilayotgan xizmatlar va bank mahsulotlari haqida zarur to‘liq ma’lumotlarni taqdim etish, 

mijozlarni qiynayotgan masalalarni yechishda yordam ko‘rsatish; 

d) mijozlarning murojaatlarini o‘z vaqtida va har tomonlama ko‘rib chiqish; 

e) bank xodimlari tomonidan ushbu Kodeksga zid harakatlar sodir etilishiga yo‘l qo‘ymaslik 

choralarini ko‘rish. 

76. Bank o‘z mijozlari bilan uzoq muddatli hamkorlik aloqalarini o‘rnatishdan manfaatdor, yangi 

mijozlarni jalb qilish esa Bankning korporativ tamoyillariga asoslanishi lozim. 

77. Har bir mijozning o‘ziga xosligiga e’tibor qaratish bank mijozlar siyosatining asosi hisoblanadi. 

Bank boshqa barcha mijozlarga xizmat ko‘rsatish sifati pasaymasligi sharti bilan "private, premium" 

mijoz segmentlari mavjudligiga yo‘l qo‘yadi. 

78. Bank xodimlari bank faoliyatiga oid o‘z manfaatlaridan mijozlarning manfaatlarini ustun 

qo‘yishlari, bank mijozlarining manfaatlariga salbiy ta’sir ko‘rsatishi mumkin bo‘lgan har qanday harakat 

va xatti-harakatlardan tiyilishlari kerak. 

79. Nizoli vaziyatlar yuzaga kelganda mijozning manfaatlariga e’tibor bilan yondashish va ularni 

bank manfaatlari bilan imkon qadar uyg‘unlashtirishga intilish lozim. 

80. Hamkor tashkilotlar bilan munosabatlar o‘zaro hurmat, sheriklik aloqalarining har bir ishtirokchi 

uchun ahamiyatini tan olish va ishbilarmonlik hamkorligida tomonlarning teng huquqliligini anglash 

asosida quriladi. 

81. Hamkorlik munosabatlarida bank o‘z zimmasiga olgan majburiyatlarni so‘zsiz bajarish 

tamoyiliga qat’iy rioya qiladi. 

82. Bank shubhali obro‘ga ega bo‘lgan, bozordagi umumqabul qilingan xulq-atvor me’yorlari va 

qoidalariga amal qilmaydigan, shuningdek jinoiy faoliyatdan olingan daromadlarni legallashtirish va 

terrorizmni moliyalashtirishga qarshi kurashish to‘g‘risidagi qonun hujjatlari talablariga tegishli darajada 

rioya etmaydigan tashkilotlar va kontragentlar bilan ishbilarmonlik aloqalariga kirishmaydi. 

83. Bank sheriklik munosabatlari jarayonida, jumladan rasmiy shartnomaviy aloqalar bo‘lmagan 

sheriklar bilan ham olingan ma’lumotlarning to‘liq maxfiyligini ta’minlashi shart. Sheriklik 

munosabatlari davomida olingan barcha ma’lumotlar sheriklarning oldindan roziligini olmasdan oshkor 

qilinishi mumkin emas. 



 

 

84. Bankning raqobatchilari bilan o‘zaro munosabatlari halollik, o‘zaro hurmat va raqobat kurashida 

shubhali xususiyatga ega har qanday usul va uslublarni rad etish tamoyillari asosida qurilishi lozim. 

Raqobat kurashida kelishmovchiliklar va nizolar yuzaga kelganda, avvalo muzokaralar va kelishuvga 

erishishga, buning iloji bo‘lmaganda esa sud muhokamasiga ustuvorlik beriladi. 

85. Bank o‘z xodimlari bilan munosabatlarni uzoq muddatli hamkorlik va o‘zaro majburiyatlarni 

so‘zsiz bajarish tamoyillari asosida quradi. 

86. Bank xodimlarga nisbatan mehnatga haq to‘lash va lavozim bo‘yicha ko‘tarilish masalalarida 

hech qanday kamsitishlarga yo‘l qo‘ymaydi. 

87. Bankning manfaatlari xodimning shaxsiy manfaatlariga zarar yetkazmasligi kerak. 

88. Bank quyidagilarga qaratilgan barcha zarur choralarni ko‘radi: 

1) o‘z xodimlarining salomatligini muhofaza qilish va ularning mehnat xavfsizligini ta’minlash; 

2) bank xodimlariga zarur yuridik va ma’muriy ko‘mak berish; 

3) xodimlarning bankdagi ishlar ahvoli yaxshi bo‘lishidan shaxsiy manfaatdorligini oshirish, 

ularning ijodiy salohiyati va tashabbuskorligini rag‘batlantirish; 

4) bank xodimlarining jamoat faoliyatida ishtirok etish huquqiga hurmat ko‘rsatilishini ta’minlash. 

89. Bank o‘z xodimlarining kasbiy o‘sishi va ularning ijtimoiy farovonligini har tomonlama 

yuksaltirish uchun barcha zarur sharoitlarni yaratadi. 

90. O‘z navbatida, Bank xodimlari Bankning ishbilarmonlik obro‘siga va boshqa moddiy hamda 

nomoddiy manfaatlariga zarar yetkazishi mumkin bo‘lgan vaziyatlarning yuzaga kelishiga yo‘l 

qo‘ymaydilar. 

91. Bank xodimlari xizmat ma’lumotlarini o‘z ichiga olgan barcha yozuvlarni, shu jumladan 

elektron shaklda, bankning tegishli ichki hujjatlarining mavjud talablariga to‘liq muvofiq holda yuritadilar 

va saqlaydilar, shuningdek, ushbu ma’lumotlardan shaxsiy maqsadlarda yoki o‘zlarining aloqador 

shaxslari manfaatlari yo‘lida foydalanish holatlariga yo‘l qo‘ymaydilar. 

92. Bank xodimlari Bankning ofis jihozlari, aloqa vositalari, axborot va tarmoq resurslaridan faqat 

ishlab chiqarish maqsadlarida foydalanadilar. 

93. Bank xodimlari xulq-atvor masalalarida quyidagilarga majburdirlar: 

1) o‘z funksional vazifalarini o‘z vaqtida va sifatli bajarishga intilish, 

eng maqbul yechimni izlash va o‘z ishining yakuniy natijasi uchun javobgarlikni zimmasiga olish; 

2) mehnat faoliyati davomida ishbilarmonlik, kasbiy va umuminsoniy axloq me’yorlariga rioya 

qilish, Bank xodimlari, hamkorlari va mijozlariga hurmat va xayrixohlik bilan munosabatda bo‘lish, 

yuqori axloqiy standartlarga amal qilish, halollik, vijdonlilik va shaxsiy mas’uliyatga asoslangan puxta 

o‘ylangan qarorlar qabul qilish; 

3) Bank va/yoki boshqa hamkasblar va/yoki shaxslar uchun salbiy oqibatlar va xavflarni 

kamaytirish maqsadida axborot tizimi va hujjatlarda yo‘l qo‘yilgan yoki aniqlangan xatolar haqida 

hamkasblar va/yoki rahbariyatga o‘z vaqtida xabar berish; 

4) Bankning ishchanlik obro‘si, imidji, boshqa nomoddiy yoki moddiy manfaatlariga zarar 

yetkazishi, shuningdek, axloqsiz xatti-harakatlar natijasida shaxsiy manfaat ko‘rish yoki boshqa foyda 

olishga olib kelishi mumkin bo‘lgan vaziyatlarning yuzaga kelishiga yo‘l qo‘yadigan yoki 

rag‘batlantiradigan har qanday harakatlardan (harakatsizlikdan) tiyilish. 

O‘z harakatlari (harakatsizligi) yoki uchinchi shaxslarning xatti-harakatlari axloqiy jihatdan shubha 

tug‘dirganda, darhol bevosita rahbariga murojaat qilish; 

5) hamkasblar, mijozlar va hamkorlarga nisbatan 

jinsi, yoshi, irqi, siyosiy, diniy va boshqa sabablarga ko‘ra kamsitishlarga yo‘l qo‘ymaslik; 

6) Bank vakili sifatida muloqotda bo‘ladigan har bir kishiga hurmat bilan munosabatda bo‘lish va 

bunday shaxslarga nisbatan halol yo‘l tutish; 

7) madaniy farqlarning qadriyatini tushunish va irqiy mansubligi, teri rangi, e’tiqodi, yoshi, jinsi, 

jinsiy moyilligi, oilaviy holati, etnik kelib chiqishi yoki boshqa sabablarga ko‘ra kamsitishga yo‘l 

qo‘ymaslik; 

8) o‘z faoliyatida umumiy natijaga e’tibor qaratish, jamoada ishlash ko‘nikmasini rivojlantirish 

, o‘z bilim, tajriba va g‘oyalarini hamkasblar bilan bajonidil baham ko‘rish; 

9) hamkasblar, mijozlar, hamkorlar, Yagona aksiyador va Bank aloqaga kirishadigan boshqa 

manfaatdor shaxslarga xushmuomalalik va hurmat bilan munosabatda bo‘lish, boshqalarning fikriga 



 

 

toqatli bo‘lish, muloqotda qo‘pol iboralar, vulgar so‘zlar, jargon va noo‘rin so‘zlardan foydalanishga yo‘l 

qo‘ymaslik; 

10) manfaatdor tomonlar bilan o‘zaro munosabatlarda Kodeksda belgilangan yuksak axloqiy 

me’yorlarga, Bank manfaatlari va ustuvorliklariga, shuningdek, O‘zbekiston Respublikasi qonunchiligi 

talablariga rioya qilgan holda o‘z lavozim majburiyatlarini professional, samarali va xolisona bajarish; 

11) nizoli vaziyatlar yuzaga kelishiga, tajovuzkorlik, tahdid, zo‘ravonlik va boshqa salbiy holatlar 

namoyon bo‘lishiga olib keladigan yoki rag‘batlantiradigan har qanday harakatlardan tiyilish. 

Hamkasblar, mijozlar, ishbilarmon hamkorlar va Bank aloqada bo‘ladigan boshqa manfaatdor shaxslar 

bilan kelishmovchiliklar yuzaga kelgan hollarda, ularni hal etish uchun barcha oqilona choralarni ko‘rish;  

12) hamkasblari, bo‘ysunuvchilari, rahbarlari, mijozlari va hamkorlari hamda boshqa manfaatdor 

shaxslarga yetkazmoqchi bo‘lgan xabarni aniq ifodalash uchun muloqot ko‘nikmalarini rivojlantirish; 

13) Bankning korporativ resurslarini (jumladan, lekin bular bilan cheklanmagan holda: mulk, pul 

mablag‘lari, intellektual mulk, obro‘-e’tibor, huquqlar, imtiyozlar, ma’lumotlar va ularning manbalari, 

hujjatlar, aloqa vositalari va kanallari, dasturiy ta’minot va boshqalar) asrab-avaylash, ulardan samarali 

va ehtiyotkorlik bilan foydalanish, ularni shaxsiy boylik orttirish, foyda olish yoki Bank faoliyatiga 

aloqador bo‘lmagan boshqa har qanday maqsadlar uchun ishlatmaslik; 

14) begona shaxslarning maxfiy ma’lumotlarga kirish urinishlari, shuningdek, maxfiy 

ma’lumotlarning yo‘qolishi yoki yetishmasligi, ularning tashuvchilari, xizmat guvohnomalari, 

ruxsatnomalar, kalitlar va maxfiy ma’lumotlarning ruxsatsiz oshkor etilishiga olib kelishi mumkin bo‘lgan 

boshqa holatlar haqida bevosita rahbariyatni xabardor qilish; 

94. Bank xodimlarining ish vaqtidagi tashqi ko‘rinishiga qo‘yiladigan talablar Bank Boshqaruvi 

tomonidan belgilanadi. 

12-bob. Bankning xatarlarni boshqarish va ichki nazorat tizimlarini tashkil etish 

 

1-§. Xatarlarni boshqarish tizimini tashkil etish 

 

95. Bank xatarlarni boshqarishda aniqlash, baholash, nazorat qilish va kuzatib borish usullarini 

qo‘llashni nazarda tutuvchi xatarlarni boshqarishning samarali tizimini shakllantiradi. 

96. Bankning xatarlarni boshqarish tizimining mavjudligi O‘zbekiston Respublikasining amaldagi 

qonunchiligi talablariga, shu jumladan vakolatli organning normativ-huquqiy hujjatlarida belgilangan 

talablarga muvofiq bo‘lishini nazarda tutadi. 

97. Kuzatuv kengashi, Boshqaruv, Bankning boshqa organlari va tarkibiy bo‘linmalari o‘z 

faoliyatini amalga oshirishda xatarlarni boshqarish tizimlariga qo‘yiladigan talablarga rioya etilishini 

ta’minlaydi. 

Xatarlarni boshqarish va ichki nazorat talablariga muvofiq zimmasiga yuklatilgan vazifalarni 

samarali bajarish maqsadida, Kuzatuv kengashi Bankning vakolatli kollegial organlari orqali xatarlarni 

boshqarish, audit, O‘zbekiston Respublikasi qonunchiligi va Bankning ichki normativ hujjatlari 

talablariga rioya etish masalalari bo‘yicha monitoring va nazoratni olib boradi. 

98. Xatarlarni boshqarish tizimlarining samaradorligini mustaqil va har tomonlama baholash Ichki 

audit boshqarmasi tomonidan amalga oshiriladi. 

 

 2-§. Ichki nazorat tizimini tashkil etish 

 

99. Kuzatuv kengashi Bank aktivlarini himoya qilish maqsadida ichki nazorat tizimining 

mavjudligini ta’minlaydi. 

100. Bank quyidagi maqsadlarga erishish uchun samarali ichki nazorat tizimini yaratishga intiladi: 

1) Bank faoliyatining operatsion va moliyaviy samaradorligi; 

2) Ishonchli, to‘liq va o‘z vaqtida taqdim etiladigan moliyaviy va boshqaruv axboroti; 

3) O‘zbekiston Respublikasi qonun hujjatlari talablariga rioya qilish. 

101. Bank o‘zining barcha moliyaviy-xo‘jalik faoliyatini amalga oshirish tartibini har yili ichki 

nazorat qilish orqali ichki nazorat tizimining samarali ishlashini ta’minlashga intiladi. Yillik ichki 

nazoratni o‘tkazish mas’uliyati Bankning tegishli tarkibiy bo‘linmalari rahbarlariga yuklatiladi. 



 

 

102. Bankning ichki nazorat tizimining muvofiqligini va samaradorligini baholash Ichki audit 

xizmati, shuningdek mustaqil auditorlik tashkiloti tomonidan amalga oshiriladi. 

 

3-§. Ichki audit xizmati 

 

103. Ichki audit boshqarmasi (xizmati) - Bank xavf-xatarga asoslangan yondashuv bilan xatarlarni 

boshqarish, ichki nazorat va korporativ boshqaruv tizimlarining samaradorligini mustaqil va xolisona 

baholaydigan, ularni takomillashtirish bo‘yicha tavsiyalar beradigan bo‘linmasidir. 

104. Ichki audit boshqarmasining vazifalari va funksiyalari O‘zbekiston Respublikasining qonun 

hujjatlari va Bankning ichki me’yoriy hujjatlari bilan belgilanadi. 

105. Ichki audit xizmati Bankning kundalik faoliyatidan mustaqil bo‘lib, Bank tomonidan amalga 

oshiriladigan barcha turdagi operatsiyalar, shu jumladan uning savdo nuqtalariga kirish huquqiga ega. 

106. Ichki audit xizmati bevosita Bank Kuzatuv kengashiga bo‘ysunadi. Ichki audit boshqarmasi 

xodimlarini tayinlash tartibi, Boshqarmaning tuzilishi va tarkibi, uning xodimlariga qo‘yiladigan talablar 

Kuzatuv kengashi tomonidan tasdiqlanadigan Bankning ichki me’yoriy hujjatlari bilan belgilanadi. 

107. Bank tomonidan Bank ichki auditorlarining odob-axloq kodeksi tasdiqlangan bo‘lib, unda ichki 

audit o‘tkazishda ichki auditorlarning faoliyatini belgilovchi tamoyillar belgilangan. Bular halollik, 

mustaqillik, xolislik, maxfiylik, professionallik, kompetentlik va kasbiy etikaga rioya qilishdan iborat. 

 

4-§. Tashqi audit 

 

108. Moliyaviy hisobot va boshqa ma’lumotlar auditi auditorlik faoliyati to‘g‘risidagi qonun 

hujjatlariga muvofiq audit o‘tkazish huquqiga ega bo‘lgan hamda O‘zbekiston Respublikasi qonun 

hujjatlari talablariga javob beradigan mustaqil auditorlik tashkiloti tomonidan amalga oshiriladi. 

109. Bankning Auditorlik qo‘mitasi/Kuzatuv kengashi Yagona aksiyadorga O‘zbekiston 

Respublikasi qonunchiligida belgilangan talablarni inobatga olgan holda auditorlik tashkilotini tayinlash, 

qayta saylash va vakolatlarini tugatish bo‘yicha tavsiyalar beradi. Shuningdek, tashqi auditor bilan 

tuzilgan shartnoma shartlarini baholaydi va tahlil qiladi. 

 

13-bob. Bankning korporativ veb-saytini yuritish tartibi 

 

110. Bankning "Internet" axborot-telekommunikatsiya tarmog‘idagi korporativ veb-sayti Bank 

ma’lumotlarini oshkor qilishning asosiy manbai hisoblanadi. Bank veb-saytida Bank faoliyatining muhim 

jihatlari haqida xolis tasavvur hosil qilish uchun yetarli ma’lumotlar joylashtiriladi. 

         111. Bankning korporativ veb-sayti O‘zbekiston Respublikasi Vazirlar Mahkamasining 2014-yil 2-

iyuldagi 176-sonli qarori bilan tasdiqlangan "Aksiyadorlik jamiyatlarining korporativ veb-saytlariga 

qo‘yiladigan talablar to‘g‘risidagi nizom"ga muvofiq korporativ veb-saytni yuritish va uning mazmuniga 

oid talablarga to‘liq javob berishi shart.  

          112. Bankning korporativ veb-saytidagi ma’lumotlar davlat tilida taqdim etiladi. Bankning 

korporativ veb-sayti boshqa tillardagi versiyalarga ham ega bo‘lishi mumkin. Veb-saytda joylashtirilgan 

barcha ma’lumotlar ishonchli bo‘lishi va Bank faoliyatini xolisona yoritishi lozim.  

          113. Bank o‘zining korporativ veb-saytida joylashtirilgan ma’lumotlarning yo‘q qilinishi, to‘sib 

qo‘yilishi, buzilishi va soxtalashtirilishining, shuningdek ruxsatsiz aralashuvning boshqa shakllarining 

oldini olish uchun tegishli himoya choralarini ko‘rishi shart.  

          114. Bankning korporativ veb-saytida ushbu Kodeks tavsiyalariga amal qilish majburiyatini olish 

va unga rioya etish to‘g‘risidagi ma’lumotlar e’lon qilinishi kerak.  

          115. Bank faoliyati haqida tarqatiladigan ma’lumotlar uch guruhga bo‘linadi: oshkor etilishi 

majburiy bo‘lgan ma’lumotlar; qo‘shimcha ma’lumotlar; ochiq ma’lumotlar.  

          116. Bankning korporativ veb-sayti va ommaviy axborot vositalarida ma’lumotlarni oshkor qilish 

uchun Bankning Marketing boshqarmasi mas’ul hisoblanadi.  

          117. Bankning tegishli tarkibiy bo‘linmalari rahbarlari (o‘z qismlari bo‘yicha) ma’lumotlarni o‘z 

vaqtida, to‘liq va ishonchli tarzda taqdim etish, shuningdek oshkor qilish va Bank Marketing boshqarmasi 

bilan hamkorlik qilish bo‘yicha o‘z vazifalarini tegishli darajada bajarish uchun mas’uldirlar. 



 

 

          118. Ma’lumotlarning to‘liqligi, ishonchliligi va o‘z vaqtida oshkor etilishi uchun Bank Boshqaruvi 

javobgar hisoblanadi. 

 

14-bob. Yakuniy qoidalar 

 

119. Bank mansabdor shaxslari va xodimlari ushbu Siyosatda nazarda tutilgan majburiyatlarni, shu 

jumladan Bank bilan tuzilgan tegishli shartnomalar asosida o‘z zimmalariga oladilar va uning Bankdagi 

qoidalariga rioya etish majburiyatini oladilar. 

120. Ushbu Siyosat qoidalariga rioya etilmasligi holatlari Kuzatuv kengashi majlislarida ko‘rib 

chiqiladi va Bankda korporativ boshqaruvni yanada takomillashtirish maqsadida tegishli qarorlar qabul 

qilinadi. 

121.  Ushbu Siyosatga kiritilgan barcha istisnolar, o‘zgartirishlar va qo‘shimchalar yozma shaklda 

rasmiylashtirilishi va Bank Kuzatuv kengashi tomonidan tasdiqlanishi shart. 

122. Ushbu Siyosat qoidalari O‘zbekiston Respublikasining amaldagi qonunchiligiga yoki Bank 

Ustaviga zid kelgan taqdirda, ushbu Siyosatga o‘zgartirishlar kiritilgunga qadar O‘zbekiston 

Respublikasining amaldagi qonunchiligi, boshqa normativ-huquqiy hujjatlar va Bank Ustaviga amal 

qilish lozim. 

 

 


